
Figura 9. Monólito a pé da estrada

Figura 10. Vista frontal do monólito

O uso da ortografía lusista e as continuas referencias ao Val do Limia xa nos poñen 
sobre a pista do valor identitario desta intervención na comarca, que se erixe á súa vez 
como suxeito enunciador nun colectivo xenérico. O Val do Limia celebra os seus caídos 
e reclámase contra o esquecemento e o descoñecemento. De todos é o que ten un 
carácter máis reivindicativo e programático.

5.6. Lobeira

A poucos quilómetros, no concello limiao de Lobeira, temos unha segunda inter-
vención tamén da man do Comité pola Memória Histórica do Val do Límia. A súa loca-
lización é inmediata a pé do cruzamento das estradas OU-540 e OU-161 (próximo ao 
Pozo do Inferno). Nesta ocasión temos dous bloques de granito, un pelouro menor e 
un chantón.

Figura 11. Vista xeral dos pelouros



217

Dos lugares da represión franquista en Ourense: cara a unha cultura do recordo

Figura 12. Vista do cruzamento

A instalación é semellante á realizada en Bande co mesmo tipo de composición 
do texto. Nesta ocasión debaixo do logotipo do comité: «O Val do Limia non esquece | 
Homenagem as vítimas do fascismo en Lobeira | [os nomes das datas de morte de 12 
persoas] | Honra e glória! | Val do Limia, verao de 2019». Se ben nesta ocasión, cun ca-
rácter menos programático, para centrarse na declaración do Val do Limia como persoa 
colectiva e identificar as persoas concretas de represión baixo a etiqueta de violencia 
fascista ao contextualizar o franquismo na súa corrente política de referencia (esa que 
homenaxeaba coas ordes de «Gran Caballero» e o «Collar de la Gran Orden Imperial de 
las Flechas Rojas»).

6. �No marco do proxecto Os nomes e os lugares (NOeLU). Valorización social 
e patrimonialización das experiencias represivas na provincia de Ourense

Son seis iniciativas de memorialización con diferenzas nas súas concepcións esté-
ticas e narrativas que se ligan a espazos verosímiles e destinados a ser visibilizados, e 
algúns concibidos como escenarios de actos de homenaxe.

A preocupación pola identificación dos lugares da represión nace na importancia 
do acontecido, e do papel que xoga o medio, máis alá de poder definir coordenadas 
exactas. E da mesma maneira ca o desterro, o asasinato, o desterro e as represalias su-
puxeron formas de «subterro» [17] co subseguinte borrado da vida social, económica, 
política e cultural, a visibilización e a difusión dos lugares desas prácticas e dos casos 
a través dun proxecto de documentación sostido por datos rigorosos é un elemento 
básico para contribuír aos obxectivos de reparación e de recuperación. As paisaxes in-
certas da represión non son un fenómeno contraditorio, senón que ilustran en toda a 
súa complexidade estas prácticas e nos fai reflexionar sobre as posibilidades actuais de 
información e de memorialización dun patrimonio político e socialmente incómodo, 
que xera desacordos por xestionar.

Unha base de datos virtual de acceso aberto, como a que se propón no proxec-
to recollido neste mesmo libro «Os nomes e os lugares (NOeLU). Valorización social 
e patrimonialización das experiencias represivas na provincia de Ourense», do que 
forma parte este texto, abre unha vía para potenciar a difusión dese legado e poder 
enfrontarnos como sociedade a ese pasado materializado nos lugares. Un traballo de 
localización, catalogación, tipificación, análise do estado de conservación e medidas 
de memorialización adoptadas ata o momento permiten afondar na utilidade da base 
de datos e definir que medidas e iniciativas de divulgación deses lugares e casos ten 
sentido implementar e como no contexto actual. En consecuencia, como obxectivos 
xerais establecíanse:

1. Comprender a elección dos lugares de represión na lóxica da «pedagoxía do 
sangue» no seu contexto histórico: agás algunha excepción, pódese afirmar que a to-
talidade dos lugares de represión respondía a unha lóxica de ocultación/exhibición. 
Ocultación dos vitimarios, de aí que se elixan lugares sen acceso público (cárceres, 
acuartelamentos…) ou de acceso público pero non centrais (como prazas), senón de 
tránsito que permiten o exercicio da violencia nas proximidades das poboacións mais 
sen testemuñas. E exhibición pública, cara ao escarmento e ao terror político, para se-
ren atopados ou vistos pola veciñanza, ás veces exhibidos, outras non, pero sempre 
coa certeza de que se estenda a nova pola contorna. Esta práctica explica que os cadá-
veres en represión con morte non se oculten, senón que se visibilicen, de aí que os lu-
gares elixidos sexan comunmente de tránsito ineludibles (pontes, camiños e estradas, 

muros de cemiterios…), e nunca covas ou pozos. A violencia exércese para ser vista e 
contada, nunca para pasar desapercibida.

2. Abordar o estado e as condicións actuais dos lugares de represión, detectar en 
que medida persisten como lugares con memoria das prácticas de represión. A me-
moria directa da represión está sometida a un proceso de desaparición progresiva e 
imparable por mor do finamento das últimas testemuñas. A transmisión desta memo-
ria ás xeracións posteriores é un fenómeno difícil de documentar na súa totalidade, e 
cando se mantén é xa en forma de testemuñas indirectas, cando non xa mesturadas e 
complementadas con informacións de fontes secundarias (literatura específica, encon-
tros…), que dan lugar a unha memoria a cabalo entre o transmitido e o aprendido, o 
testemuñal e o asumido. As iniciativas de memorialización están nas mans de asocia-
cións e de entidades locais que de forma programática levan a cabo diferentes iniciati-
vas de vindicación republicana e/ou antifascista.

3. Partir dun coñecemento situado para definir estratexias de posta en valor e de 
acceso á información sobre a represión ao alcance da poboación xeral. Detéctase unha 
eiva xeneralizada máis alá das iniciativas indicadas anteriormente de difusión de in-
formación para o que esta base de datos é un piar. Alén de actos conmemorativos en 
datas determinadas coa participación de asociacións e de particulares implicados, non 
consta ningún tipo de iniciativa destinado á poboación xeral, con especial relevancia 
no eido educativo. Contamos cun total de seis intervencións no propio espazo a través 
dalgún tipo de forma monumental (placas ou monólitos) con textos de recordo das 
vítimas. A metade destas intervencións foron obxecto de actos de vandalismo coa des-
trución total ou parcial dos soportes. Aquí cobra especial relevancia o anteriormente 
indicado con respecto á paisaxe incerta da represión e os catro condicionantes indica-
dos (dispersión, indefinición, transformación e desaparición).

Con respecto aos obxectivos específicos:
1. Establecer unha tipoloxía dos lugares de represión tanto no seu aspecto territo-

rial e/ou materia (localizacións) que poden ir desde lugares comúns (un cemiterio) a 
outros específicos (un cárcere), desde concretos (unha ponte) a difusos (un treito de 
río). A tipoloxía de lugares queda establecida a partir de dous eixes: funcionalidade 
específica ou non de represión (instalación represiva ou lugar común), temporalidade 
(extensa ou concreta), localizacións (identificada ou incerta), construídos (arquitectó-
nico) ou contorna (locus).

2. Documentar in situ o estado actual de lugares cara a explorar as posibilidades de 
patrimonialización, abordar unha escolma de lugares que ben polo seu interese ou po-
las características sexan representativos. Lévase a cabo a documentación de dezaoito 
lugares ao longo da xeografía ourensá. A tónica xeral é a ausencia de calquera inter-
vención previa de memorialización (coa excepción dos seis mencionados) e a ausencia 
clara de pegadas. Leváronse a cabo oito entrevistas con implicados nas actividades de 
memorialización. Os lugares documentáronse con fotografía, audio e GPS. Pártese dun 
panorama moi pobre, é de especial interese recoller todos os lugares de internamento 
e de execución específicos pola súa relevancia institucional, tamén alí onde houbese 
enfrontamentos coa guerrilla organizada; así mesmo recoméndase constatar os cemi-
terios con enterros de vítimas da represión documentados. As accións de memoria-
lización máis alá do acceso á información xeolocalizada debe quedar nas mans das 
persoas directamente implicadas (familiares, asociacións e entidades locais). Sería de 
sumo interese que a base de datos tivese distribución entre todo o profesorado de his-
toria dos centros educativos de Galicia. Non se recomenda ningunha iniciativa de pa-
trimonialización mediante parámetros máis específicos, o que debe quedar nas mans 
das iniciativas concretas. Aquí provese do acceso a unha base documental contrastada 
sobre a que construír unha memoria comunitaria sobre a represión, que non se pode 
ditar unidireccionalmente; o «patrimonio incómodo» enténdese como un proceso de 
confrontación social co pasado histórico obviado.

3. Facer unha proposta de valorización baseándose no obxectivo 2, tendo en conta 
as condicións e as características do medio e dos lugares con respecto a tres eixes: nivel 
de accesibilidade, posibilidade de ofrecer información in situ ou non e tipo de lugar. 
Dado o feito de que moitos dos lugares xa non existen na forma orixinal ou o seu carác-
ter é incerto e en localizacións abertas, a alternativa máis funcional sería combinar os 
datos da base de datos vía web ou aplicación específica cun sistema de xeolocalización 
ou de busca por localidades. O nivel de acceso aos lugares físicos estímase factible en 
todos os casos con medios habituais (medio de transporte e/ou a pé). A posibilidade 
de ofrecer información no lugar está moi condicionada polo soporte nun medio que 
demanda un mantemento continuado, e mais tendo en conta a multiplicidade das lo-
calizacións. Unha alternativa podería ser códigos QR cun indicador de «lugar de repre-
sión» ou semellante, que remitan á base de datos en liña, como se usa, por exemplo, en 
espazos naturais protexidos.

4. Definir as características da base de datos en termos de accesibilidade e de inte-
rese partindo dunha consulta xeolocalizada desde os lugares. A posta en valor debe 
incluír os datos da(s) vítima(s) (xenéricos –sexo, idade, profesión, tipo de represión su-
frida–, ou identificativos   por decidir). Os datos xenéricos propostos están pensados 
para ter un perfil do tipo de represión exercida, a orixe –veciñanza– non se considera 
relevante e pode orixinar unha diferenza entre a percepción de vítimas propias e alleas. 
O acceso á identidade da vítima debe de poder estar definida pola súa familia. É po-
sible levar a cabo estas accións mesmo mantendo o anonimato dos casos nominais 
concretos. Incluso no caso das localizacións incertas aconséllase ofrecer o punto apro-
ximado con referencia explícita ao seu carácter vago.

7. Conclusións

Poñer en marcha unha cultura do recordo nos lugares supón unha serie de retos 
que manifesta o seu interese e oportunidade. Á propia dificultade de definir as localiza-
cións concretas hai que sumar o risco (documentado) de vandalismo sobre os soportes 
materiais nos casos de memorialización in situ. A isto débese engadir a limitación de 
actualización de información sobre soportes analóxicos e o seu mantemento en luga-
res expostos á intemperie, o que condiciona as propias posibilidades de xerar recursos 
informativos nos propios lugares. As solucións de atopar formas de información ao 
aire libre que sexan efectivas, que permitan unha durabilidade no tempo e mesmo a 
actualización da propia información pasa necesariamente por soportes dixitais. A com-
binación da información recollida nas bases de datos da represión e da información 
xeolocalizada supón unha ferramenta fundamental para buscas específicas por parte 
de persoal investigador, particulares implicados ou colectivos interesados, e educativa 
cara ao público xeral (incluído o escolar).

A perda dos referentes do recordo lévanos a entender estes lugares de represión 
como espazos significados que poden ser postos en valor e convertidos en bens do pa-
trimonio cultural. A relevancia da localización exacta haina que entender na necesida-
de de situarse nun contorno definido pola veracidade, a demanda de certeza que for-
nece o escenario, a manifestación espacial de que «iso ocorreu aí». Da mesma maneira 
que cómpre transmitir que a represión é un fenómeno historicamente documentado 
que debe e pode entenderse máis alá deses escenarios veraces, e de como é posible 
ter verdades en espazos indefinidos, en paisaxes incertas, e como é necesario poder 

comprender isto como un fenómeno a tres bandas: como parte das propias prácticas 
de represión, como un feito que non cuestiona os sucesos documentados e como con-
secuencia das transformacións do medio.

